
Heb lwyddo i olrhain yr hawlfraint. 
A fyddech cystal â chysylltu â ni os 
chi yw deiliad yr hawlfraint.

Uned 1: Gwerthu Delweddau 
– Hysbysebu, Marchnata a 
Fideos Cerddoriaeth
 
Maes Ffocws: 
Iaith y Cyfryngau
Cynrychioliad
Cynulleidfaoedd
Cyd-destunau’r cyfryngau

CYD-DESTUN Y CYNNYRCH 
• Cyrhaeddodd y sengl Country House 

gan Blur frig y siartiau ym mis Awst 
1995. Cafodd ei rhyddhau o The Great 
Escape, pedwerydd albwm y band. 

• Cyfarwyddwyd y fideo cerddoriaeth gan yr 
artist Damien Hirst ac roedd yr actor Keith 
Allen, y comedïwr Matt Lucas a’r fodel Jo 
Guest yn serennu ynddo. Mae’r naratif yn 
dilyn y syniad o ddyn busnes cyfoethog sy’n 
gwneud digon o arian i ddianc rhag pwysau 
byw yn y ddinas drwy brynu encil yn y wlad. 

RHAN 1: MANNAU CYCHWYN 
– Iaith y Cyfryngau
Cyd-destun diwylliannol:
Roedd y band Blur yn rhan o ffenomenon 
diwylliannol Britpop. Roedd y genre yn tarddu 
o gerddoriaeth roc Brydeinig draddodiadol a 
nodweddwyd gan alawon soniarus dros riffiau 
gitâr. Roedd bandiau fel y Beatles yn y 1960au 
wedi poblogeiddio’r sain. Dechreuodd y genre a 
oedd yn dathlu diwylliant ieuenctid Prydeinig ac 
yn gwneud sylwadau amdano yn nechrau’r 1990au 
wrth i fandiau fel Suede ryddhau albymau. Roedd 
sîn Madchester wedi dylanwadu’n fawr arno, sîn 
gerddorol a oedd wedi tyfu o fywyd nos Manceinion. 
Roedd The Happy Mondays a The Stone Roses 
wedi dod yn gyfystyr â sain Madchester. 
Ffurfiodd Blur yn niwedd y 1980au. Cwrddon 
nhw yng Ngholeg Goldsmith, Llundain, a 
chawson nhw eu harwyddo i Food Records 
yn 1990. Cyn pen tair blynedd roedden 

nhw’n tra-arglwyddiaethu ar sîn Britpop. 

Ystyried y defnydd o iaith y cyfryngau delweddau 
symudol, a chodau a chonfensiynau:
• Gellir gweld bod y fideo’n cynnal rhai o 

gonfensiynau clasurol cyfnod Britpop. Mae’n 
cynnwys cyfeiriadau cryf at ddiwylliant 
Prydeinig fel motif yr het bowler eiconig 
a’r plasty ystrydebol yn y wlad. 

• Gellir cysylltu’r ddelweddaeth yn y fideo â’r 
dosbarth gweithiol. Roedd y saethiad sylfaenol 
yn cyflwyno tŵr bloc o fflatiau nodweddiadol 
yn Llundain, tra mae’r mise-en-scène y tu 
mewn yn cyfleu fflat gyngor gyfyng, gyda 
hen soffa ledr wedi’i threulio, gemau bwrdd 
a llestri brwnt. Mae’r gynulleidfa’n cael 
ei hatgoffa o gomedïau sefyllfa Prydeinig 
clasurol fel ‘Only Fools and Horses’.

• Mae confensiynau’r fideo cerddoriaeth bop yn 
amlwg hefyd. Mae perfformiad i’r camera 
gan y band a dull cyfarch uniongyrchol. Mae’n 
ddarluniadol, yn ôl damcaniaeth Goodwin, 
ac mae’r geiriau’n cyd-fynd â’r naratif. 

Ystyried sut mae’r elfennau gwahanol ar 
iaith y cyfryngau, a’r cyfuniad o elfennau, yn 
dylanwadu ar ystyr ac yn cyfleu nifer o ystyron
• Mae tri lleoliad gwahanol: y fflat ddosbarth 

gweithiol sy’n cael ei dangos drwy saethiadau 
canolig a hir wedi’u golygu, y lleoliad 
yn y stiwdio gyda’r gêm fwrdd sydd ag 
arddull trap llygoden mawr a’r plasty yn 
y wlad sy’n perthyn i’r dosbarth uchaf.  

• Mae’r stiwdio sydd wedi’i thywyllu’n aml yn 
cael ei dangos gyda gogwydd Iseldiraidd er 
mwyn pwysleisio natur swrrealaidd y mise-
en-scène. O 1.58 defnyddir symudiadau 
cyflym er mwyn rhyngdestunoli arddull y 
sioe gomedi deledu Brydeinig ‘Benny Hill’’, a 
oedd yn dibynnu’n drwm ar hiwmor slapstic.  

Ystyried safbwyntiau critigol: 
Semioteg – Roland Barthes
• Defnyddir cod symbolaidd y llygoden fawr 

drwy gydol y fideo. Dangosir llygoden fawr 
mewn saethiad agos ar 0.22. Mae hyn er 

mwyn cynrychioli’r ffordd o fyw blinedig ac 
ailadroddus sydd gan y dyn busnes. Mae motifau 
eraill sy’n cael eu hailadrodd yn cynnwys y dis 
a’r ysgerbwd sy’n arwyddo tynged a marwolaeth.

• Mae codau diwylliannol yn ymgysylltu 
â’r gynulleidfa. Mae gêm yn arddull 
Monopoly sy’n cael ei dangos o ongl uchel, 
tra mae’r cymeriadau’n rhedeg o gwmpas 
ar gêm trap llygod maint llawn. Mae 
cyfeiriadau at Balzac, y nofelydd o Ffrainc 
a Prozac, y cyffur, yn cyfleu’r ffordd o fyw 
anhapus a llawn straen sydd gan y dyn.   

Damcaniaeth Genre – Steve Neale
• Caiff confensiynau’r fideo cerddoriaeth 

bop eu herio drwy ddefnyddio’r gogwydd 
Iseldiraidd a’r tirlunio swrrealaidd. Defnyddir 
lliwiau llachar er mwyn atgyfnerthu’r 
ymdeimlad o swrrealaeth ymhellach. 

• Caiff codau a chonfensiynau Britpop eu 
cynnal drwy’r cynrychioliadau Prydeinig 
ystrydebol a’r sylwebaeth gymdeithasol. 

Damcaniaeth uwch: 
Strwythuriaeth – Claude Lévi-Strauss 
• Ceir gwrthwynebiad deuaidd yn yr ymdeimlad 

o wrthdaro sydd rhwng y cyfoethog a’r 
tlawd, a’r dosbarth gweithiol yn erbyn y 
dosbarthiadau uchaf. Mae delweddaeth y 
mise-en-scène yn cyfleu’r gwahaniaethau 
enfawr rhwng y ddau ddosbarth. Mae’r fflat 
ddosbarth gweithiol yn dlawd gyda phaled 
lliw llwydfelyn tra mae’r Plasty yn y wlad 
wedi’i oleuo’n llachar ac mae’r awyr yn las. 

RHAN 2:  MANNAU CYCHWYN – Cynrychioliad

Cyd-destun cymdeithasol:
Yn y 1980au gwelwyd newid yn y diwylliant o 
ran sut roedd dynion yn cael eu cynrychioli yn 
y cyfryngau. Roedd stereoteipiau gwrywaidd 
caled yn amlwg o hyd ond daeth y ‘Dyn Newydd’ 
i’r amlwg. Roedd y dyn hwn eisiau torri o rôl 
draddodiadol yr enillwr cyflog patriarchaidd a 
dangos ochr sensitif. Roedd y dynion hyn yn 
gwneud gwaith tŷ ac yn newid cewynnau. 

Esblygodd hyn i ffigur ‘metrorywiol’ y 1990au, 
dyn a oedd yn hyderus yn ei wrywdod ac nad 
oedd yn ofni dangos diddordeb mewn ffasiwn 
ac ymdwtio gwrywaidd. Ymddangosodd ymateb 
i’r dyn metrorywiol ar ffurf ‘diwylliant llanciau’. 
Cafodd y cynrychioliad hwn ei gadarnhau yn 

y cyfryngau gan gyhoeddiadau fel ‘Loaded’, 
‘FHM’ a ‘Maxim’. Roedd ideoleg y ‘llanc’ 
yn canolbwyntio ar gwlwm agosatrwydd 
gwrywaidd drwy rannu angerdd am chwaraeon, 
diwylliant y dafarn a gwrthrycholi menywod.  

Roedd y cynrychioliadau yn Britpop yn 
cyfuno syniadau o wrywdod, ond diwylliant 
llanciau oedd yn tra-arglwyddiaethu ar y cyfan. 
Roedd swagro gorhyderus wrth yfed cwrw 
yn gynrychioliad cyffredin yn y genre.  

Ystyried sut mae cynrychioliadau’n cael eu 
llunio drwy brosesau dethol a chyfuno:  
• Mae codau gwisg y band yn adlewyrchu 

arddull hamddenol y 1990au. Roedd y ffasiwn 
yn drwm o dan ddylanwad arddull ‘Mod’ 
y 1970au, gyda siacedi Parka a Harrington 
yn boblogaidd. Mae codau iaith y corff 
ac ystumio’r band yn arwyddo delwedd 
seren eofn, chwareus ond swynol.  

• Mae’r cymeriadau benywaidd yn gwisgo codau 
gwisg ffigurau ffantasi gwrywaidd. Mae gan 
un wisg nyrs, a’r llall wisg llaethferch. Mae 
ganddyn nhw wisgoedd pryfoclyd a minlliw 
coch sy’n eu gwrthrycholi ymhellach.  

• Mae iaith y corff y menywod sydd dros ben 
llestri’n llwyr yn eu darlunio fel ffigurau 
goddefol. Maen nhw fel pe bai nhw’n diddori 
aelodau’r band drwy gael bath swigod gyda nhw 
ac arllwys dŵr drostyn nhw o debotau. Mae’r 
ffordd y mae’r camera’n saethu’r menywod yn 
cadarnhau syllu gwrywaidd gyda saethiadau 
ongl uchel sy’n loetran ar rigol eu bronnau (1.45). 

Ystyried safbwyntiau critigol:
• Damcaniaeth cynrychioliad Stuart Hall – 

Mae’r codau yn y fideo’n atgyfnerthu ideoleg 
wedi’i rhannu o ddiwylliant ieuenctid y 
1990au. Mae’r codau gwisg, y cyfeiriadau 
at ddiwylliant poblogaidd a’r sylwebaeth 
gymdeithasol yn creu pwyntiau y gall y 
gynulleidfa darged uniaethu â nhw.   

• Damcaniaeth hunaniaeth David Gauntlett 
– Mae Gauntlett yn trafod sut nad yw rôl 
newidiol dynion yn argyfwng gwrywdod 
ond mae’n mynd yn broblem pan fyddan 
nhw’n ymrwymo’n ddibwrpas i hen 
rôl draddodiadol y darparwr cryf.  

Damcaniaeth uwch:
• Damcaniaeth ffeministaidd Liesbet Van 

Zoonen – Mae’r fideo’n cynnig cynrychioliad 

arwynebol o fenywod. Nid yw’n annog rhagor 
o gydraddoldeb; mae’n cefnogi syniadau 
patriarchaidd fod dynion yn tra-arglwyddiaethu 
ar fenywod. Mae’r arddull ysgafn yn helpu 
i feddalu’r stereoteipiau i ryw raddau.    

RHAN 3: MANNAU CYCHWYN 
– Cynulleidfaoedd 
Cyd-destun cymdeithasol/ diwylliannol:
Roedd Country House yn cyfrannu i ideoleg 
a oedd i’w chael yn y 1990au. Roedd yr 
ideoleg hon yn dathlu diwylliant ieuenctid a 
gwerthoedd patriarchaidd. Roedd Britpop yn 
genre a oedd yn pontio celfyddyd, cerddoriaeth 
a llenyddiaeth. Daeth y cynulleidfaoedd yr oedd 
yn siarad â nhw’n rhan o fudiad diwylliannol. 
Mae’r fideo wedi cael ei weld 7,142,046 ar YouTube 
a chafodd ei enwebu am y Fideo Cerddoriaeth Gorau 
yng ngwobrau Brit Awards 1996. Y gynulleidfa 
darged oedd gwrywod ifanc, rhwng 15 a 30 
oed, wedi’u dosbarthu fel BCD, y brif ffrwd, 
dyhewyr ac ymlafnwyr yng nghategorïau 4C.  

Ystyried sut mae diwydiannau’n targedu 
cynulleidfaoedd, a sut mae cynulleidfaoedd 
yn dehongli ac yn defnyddio’r cyfryngau:
• Un o’r prif strategaethau marchnata ar gyfer y 

sengl a’r fideo oedd ‘Brwydr Britpop’ a gafodd 
lawer iawn o gyhoeddusrwydd. Symudodd 
cwmni recordio Blur ddyddiad rhyddhau Country 
House fel ei fod yr un pryd â dyddiad rhyddhau 
Roll with It gan Oasis, un arall o gewri Britpop.  

• Cydiodd y wasg yn y ‘frwydr’ a mynd 
ati’n frwd i roi sylw i’r cwerylon rhwng y 
ddau fand. Roedd Radio 1 yn ail-lansio ei 

ddelwedd er mwyn apelio at gynulleidfa iau a 
rhoddodd groeso brwd i frwydr y bandiau.

• Blur a enillodd brwydr Britpop drwy 
gyrraedd safle rhif un ar frig y siartiau.  

• Gellid dweud bod Damon Albarn yn 
arweinydd barn i’r gynulleidfa darged 
gan ei fod yn defnyddio geiriau’r gân 
i wneud sylwadau cymdeithasol. 

• Byddai’r cyfeiriadau deallusol yn rhoi boddhad 
i’r cynulleidfaoedd targed. Tra mae’r cyfeiriadau 
rhyngdestunol at ddiwylliant poblogaidd: Benny 
Hill a’r fideo cerddoriaeth i Bohemian Rhapsody 
gan Queen yn apelio at ddemograffeg ehangach. 

Ystyried safbwyntiau critigol: 
Damcaniaeth Derbyn – Stuart Hall
• Y dehongliad dewisol fyddai i’r cynulleidfaoedd 

dderbyn y syniadau gwrth hegemonaidd 
am wrthod y system gyfalafol. Mae’r fideo’n 
hyrwyddo’r syniad mai ‘ras y llygod mawr’ 
yw cymdeithas ac mae hynny’n lladd y rhai 
sy’n derbyn ei delfrydau yn y pen draw.  

• Roedd safbwyntiau gwrthwynebus at y fideo 
yn canfod bod Blur, a oedd yn dod o gefndiroedd 
dosbarth canol, yn nawddoglyd tuag at eu 
cynulleidfa darged yn y dosbarth gweithiol. 

Damcaniaeth Diwylliant – George Gerbner
• Roedd y dirlawnder cyfryngol gan ddiwylliant 

Britpop yn gwneud i’r gynulleidfa fod 
yn agored i ideoleg benodol. Roedd hyn 
yn gwneud iddyn nhw fod yn dueddol o 
dderbyn gwerthoedd a chredoau’r mudiad.  

• Roedd y cynrychioliad o fenywod yn cefnogi 
stereoteipiau wedi’u rhywioli’n amlwg. 

